
Cyflwyniad y Cadeirydd
Croeso i Adroddiad Blynyddol 
Rhwydwaith Diogelu GIG Cymru. 
Mae’n crynhoi ein hallbynnau a’n 
cyflawniadau allweddol yn 2019-2020 
gan broffilio’r gwaith gwerthfawr 
rydym wedi’i gwblhau gyda’n gilydd.

Mae’r Tîm Diogelu Cenedlaethol yn cydweithio’n 
agos gyda Llywodraeth Cymru, Byrddau Iechyd 
ac Ymddiriedolaethau’r GIG i wella diogelu ledled 
GIG Cymru ac asiantaethau partner eraill. Mae’r 
Rhwydwaith yn hanfodol i’r cydweithio hwn. 
Mae’r Rhwydwaith, a lansiwyd yn 2012, wedi bod 
yn llwyddiannus o ran cysylltu polisi ar lefel leol 
a chenedlaethol i roi cymorth i Fyrddau Iechyd 
ac Ymddiriedolaethau GIG Cymru gyflawni eu 
cyfrifoldebau diogelu. Caiff ei arwain gennyf fi 
a’i gyd-gadeirio gan Ann Hamlet o Fwrdd Iechyd 
Aneurin Bevan, sy’n cynnig arweiniad ac arbenigedd 
cydweithredol amhrisiadwy. 

Mae cydweithio o fewn y Rhwydwaith wedi 
hwyluso’r broses o fynd ati’n llwyddiannus i gyflawni 
canlyniadau heriol yn 2019 a 2020 ac wedi helpu i 
wneud y defnydd gorau posibl o’r arbenigedd enfawr 
ledled y grŵp. Gyda’n gilydd, rydym wedi datblygu 
dysgu a chymorth proffesiynol arbenigol, rhannu 
arfer da o ran diogelu plant a chasglu gwybodaeth 
o faterion cenedlaethol cyfredol trwy ymgysylltu â 
grwpiau sy’n bodoli eisoes. 

Diolch i’ch ymdrechion penderfynol chi, rydym 
wedi gwneud cynnydd sylweddol o ran:

•	 Y Matrics Aeddfedrwydd Diogelu

•	 Plant sy’n Derbyn Gofal a Mabwysiadu

•	� Canllawiau arferion gorau ar Ddefnyddio 
Hebryngwyr 

•	� Paratoi ar gyfer y newidiadau i’r Ddeddf  
Galluedd Meddyliol

•	 Dysgu o Ddigwyddiadau Diogelu

•	 Gweithdrefnau Diogelu Cymru

•	 Ymholiad Arferol i Gam-drin Domestig

•	� Pecynnau hyfforddi yn ymdrin â Gofyn a 
Gweithredu – mewn perthynas â Thrais yn erbyn 
Menywod, Cam-drin Domestig a Thrais Rhywiol

•	� Diweddaru hyfforddiant Diogelu Pobl

•	� Digwyddiadau dysgu arbenigol ar gyfer  
grwpiau proffesiynol. 

Dr Aideen Naughton

Rhannu ar gyfer y Tymor Hir
Wrth gyflawni ein cynllun, mae’r Rhwydwaith wedi 
bod yn ymwybodol o’r angen i wella’n barhaus trwy 
gynnwys themâu sy’n dod i’r amlwg a dysgu oddi 
wrth ein gilydd. Un o’r cryfderau allweddol a welwyd 
oedd y parodrwydd i rannu arferion da ledled 
sefydliadau – gweler yr adran ‘Crynodeb Rhanbarthol’ 
am enghreifftiau o ddarpariaeth leol wedi’i theilwra. 

Yn ein gwaith cyflawni trwyddo draw, mae’r 
Rhwydwaith wedi bod yn ofalus i gynnwys 
cynaliadwyedd ym mhob peth a wnawn, 
gan gymhwyso egwyddorion Deddf Llesiant 
Cenedlaethau’r Dyfodol (2015). Drwy weithredu’r 
‘Pum Ffordd o Weithio’, rydym yn ceisio sicrhau 
bod anghenion y presennol yn cael eu diwallu heb 
gyfaddawdu ar allu cenedlaethau’r dyfodol i ddiwallu 
eu hanghenion eu hunain.

Yr Heriau o’n Blaenau
Ers cyhoeddi ein hadroddiad diwethaf, mae’r byd 
o’n cwmpas wedi newid yn sylweddol gyda phwysau 
a galwadau newydd yn ymddangos yn rhyfeddol o 
gyflym. 

Wrth i ni symud trwy 2020, y brif her i ni yw parhau i 
gyflawni ochr yn ochr â dyfodiad diweddar COVID-19. 
Mae partneriaid y Rhwydwaith wedi bod yn flaenllaw 
wrth ymateb i COVID-19 yng Nghymru, gyda staff 
yn cael eu hadleoli’n gyflym i gefnogi’r flaenoriaeth 
hon. Yn ogystal, mae cyfarfodydd allweddol wedi cael 
eu disbyddu, gan symud i blatfformau rhithwir yn 
cyflwyno amryfal heriau newydd.

O ganlyniad, mae’r Rhwydwaith wedi profi llawer llai 
o allu i gyflawni amcanion Cynllun Gwaith arfaethedig 
gwreiddiol ar gyfer 2020-2021, sydd bellach wedi’i 
asesu ac wedi’i raddio i lefel dichonadwy. 

Wrth symud ymlaen, bydd y Rhwydwaith yn parhau i 
gyfarfod yn rhithwir ar amserlen ddiwygiedig, gyda 
chyfathrebu ar-lein yn dod yn fwyfwy arwyddocaol.

Ein huchelgais gyffredin yw y dylai egwyddorion a 
dyletswyddau diogelu plant, pobl ifanc ac oedolion 
sy’n wynebu risg gael eu cymhwyso’n gyfannol, yn 
gyson ac yn effeithiol gan na ellir cyflawni/gwireddu’r 
holl fuddion dymunol ar wahân. Dim ond oherwydd 
ein partneriaethau agos a lefel uchel o gydweithredu 
a chyd-greu cydweithredol y mae cyflawniadau’r 
Rhwydwaith dros y flwyddyn ddiwethaf wedi bod 
yn bosibl. Wrth symud ymlaen, mae angen i ni 
brofi ein hystwythder trwy fod yn hyblyg o ran ein 
huchelgeisiau a’n mecanweithiau cyflenwi.  

Diolch i chi am eich ymrwymiad amhrisiadwy i’r 
Rhwydwaith hyd yma – rwy’n gwerthfawrogi eich 
cefnogaeth yn ystod y cyfnod heriol hwn. 

Dr Aideen Naughton
Cadeirydd Rhwydwaith Diogelu GIG Cymru

Y Matrics Aeddfedrwydd Diogelu
Cydweithio er mwyn Gwella

Mae mesur effeithiolrwydd  
cyfraniad y gwasanaeth at ddiogelu 
plant ac oedolion sy’n agored i niwed 
yn heriol ac yn gymhleth. 

Mae’r Matrics Aeddfedrwydd Diogelu yn offeryn 
ansawdd, a ddatblygwyd gan Rwydwaith Diogelu 
GIG Cymru, sy’n galluogi Byrddau Iechyd ac 
Ymddiriedolaethau GIG Cymru i hunanasesu eu 
trefniadau diogelu sefydliadol. Mae’r offeryn yn 
hwyluso sefyllfa sylfaenol sy’n cefnogi’r gwaith o 
ddatblygu Cynllun Gwella Ansawdd lleol. 

Mae’r Matrics Aeddfedrwydd Diogelu wedi’i 
rannu’n bum safon allweddol:

1	 Llywodraethu a Dull Seiliedig ar Hawliau

2	 Gofal Diogel

3	� Ymwybyddiaeth o Brofiadau Niweidiol yn 
Ystod Plentyndod

4	 Diwylliant Dysgu

5	� Gweithio mewn Partneriaeth ar sail 
Amlasiantaeth

Yn erbyn pob safon, ceir dangosyddion  
enghreifftiol i gynorthwyo sefydliadau i asesu  
eu gwasanaethau diogelu. 

Cefndir
Lansiwyd y Matrics Aeddfedrwydd Diogelu 
ym mis Mawrth 2019 a’i gyflwyno i Fyrddau 
Iechyd ac Ymddiriedolaethau GIG Cymru. Drwy 
Rwydwaith Diogelu GIG Cymru, cefnogodd y Tîm 
Diogelu Cenedlaethol (NST) y Byrddau Iechyd ac 
Ymddiriedolaethau i ddatblygu cynllun gwella 
sefydliadol. 

Yn dilyn ei gyflwyno, cafodd y cynlluniau gwella 
sefydliadol a’r sgoriau hunanasesu eu coladu a’u 
hanfon at Fyrddau Iechyd ac Ymddiriedolaethau er 
gwybodaeth ac i wahodd sylwadau wrth baratoi ar 
gyfer yr Adolygiad gan Gymheiriaid. 

Adolygiad gan Gymheiriaid  
– Proses Alluogi
Ffurfiodd y Cynlluniau Gwella Diogelu sail ymarfer 
Adolygu gan Gymheiriaid ym mis Tachwedd 2019. 
Daeth yr adolygiad â chyrff ynghyd a oedd, trwy 
ddull wedi’i hwyluso, yn gallu ystyried a thrafod 
eu cynlluniau gwella hunanasesu mewn modd 
cydweithredol a thryloyw. 

Roedd defnyddio’r fframwaith adolygu gan 
gymheiriaid ar gyfer diogelu yn darparu profiad 
datblygiadol cadarnhaol i bawb a oedd yn cyfranogi. 
Canfu’r adolygwyr eu bod yn dysgu ar y cyd â’r 
rhai a adolygwyd ac, ar ôl ennill y wybodaeth 
honno, eu bod yn gallu mewnbynnu gwerth yn 
ôl i’w sefydliadau eu hunain. Cytunwyd y byddai 
ymweliadau safle traws-sefydliadol yn ddefnyddiol 
o ran rhannu arferion gorau a ffurfioli’r dull 
cydweithredol. Trafodwyd goresgyn yr her o 
gymhwyso sgôr i bob safon hefyd. 

Galluogodd yr adolygiad i arweinwyr diogelu o 
Fyrddau Iechyd ac Ymddiriedolaethau ledled Cymru 
ymgymryd â beirniadaeth adeiladol – gan adolygu 
a rhannu cynlluniau ar gyfer gwella. Penderfynwyd 
y gellid defnyddio dull mwy anffurfiol o gofnodi 
trafodaethau adolygu yn y dyfodol. 

Adborth a gafwyd o’r adolygiad:

“Roeddwn i’n teimlo bod y sesiwn yn werth 
chweil a chefnogol. Roedd yn ddefnyddiol 
iawn cael y wybodaeth gan Fyrddau Iechyd ac 
Ymddiriedolaethau eraill cyn y digwyddiad.”

“Roeddwn yn gwerthfawrogi’n arbennig y cyfle 
i rwydweithio a dysgu am arferion da’r Byrddau 
Iechyd eraill a’r anawsterau maen nhw’n eu 
hwynebu hefyd.”

“Mae’n teimlo’n gefnogol iawn gan fod 
cydweithwyr mewn Byrddau Iechyd Prifysgol 
neu Ymddiriedolaethau eraill yn deall ac yn 
gwerthfawrogi her y swyddi rydyn ni’n eu gwneud.” 

“Mae’n brofiad dysgu gan ei fod yn caniatáu 
i ni ystyried a chyfnewid syniadau ar yr hyn y 
mae eraill yn ei wneud i sicrhau bod diogelu yn 
effeithiol yn eu sefydliad.”

Er bod yr adborth cyffredinol yn gadarnhaol, bydd 
angen ymchwilio ymhellach i ddeall y ffordd orau o 
roi proses gwella barhaus a chynhwysol ar waith.

Beth Nesaf? 

Bydd y blaenoriaethau gwella a nodwyd yn cael 
eu trafod a’u trosi’n gyfleoedd pwrpasol ar gyfer 
datblygiadau gwasanaeth ac ymarfer. Wrth symud 
ymlaen, bydd y Tîm Diogelu Cenedlaethol yn 
cynorthwyo’r Byrddau Iechyd ac Ymddiriedolaethau 
ledled GIG Cymru i ddatblygu’r amcanion a nodwyd 
yng Nghynllun Gwaith Rhwydwaith Diogelu GIG 
Cymru 2020. 

Plant sy’n Derbyn Gofal a Mabwysiadu
Cydweithio i Wella Canlyniadau

Plant sy’n Derbyn Gofal
Mae’r Rhwydwaith yn rhoi arweiniad i weithwyr 
iechyd proffesiynol sy’n gweithio gyda Phlant a Phobl 
Ifanc sy’n Derbyn Gofal ledled y sector iechyd yng 
Nghymru trwy’r Grŵp Llywio Plant sy’n Derbyn Gofal.

Nod y grŵp yw gwella canlyniadau i Blant sy’n 
Derbyn Gofal trwy ddarparu pont hanfodol rhwng 
strategaethau a threfniadau ar lefel leol a datblygiadau 
polisi cenedlaethol. Mae’n hyrwyddo arferion gorau ac 
yn cefnogi Byrddau Iechyd ac Ymddiriedolaethau GIG 
Cymru wrth iddynt gyflawni eu cyfrifoldebau statudol 
ar gyfer Plant sy’n Derbyn Gofal a Mabwysiadu. 

Cyd-destun 
Ym mis Mawrth 2019, roedd 6,846 o Blant sy’n 
Derbyn Gofal yng Nghymru. Mae’r rhain yn 
boblogaeth symudol, gyda 2,125 o blant yn dechrau 
derbyn gofal a 1,678 o blant yn gadael gofal yn 
2019. Er bod deilliannau’n gwella, mae Plant a Phobl 
Ifanc sy’n Derbyn Gofal yn profi deilliannau gwaeth 
o ran addysg, gofal cymdeithasol ac iechyd. 

Gweithgarwch a Chyflawniadau
•	� Hwyluso cyfarfodydd chwarterol prif weithwyr 

iechyd proffesiynol Plant sy’n Derbyn Gofal. 
Rhaeadru gwybodaeth i’r holl nyrsys Plant sy’n 
Derbyn Gofal a phediatryddion perthnasol

•	� Datblygu fframwaith ansawdd asesu iechyd  
Plant sy’n Derbyn Gofal ac adnodd archwilio GIG 
Cymru, gyda’r nod o wella cysondeb a hyrwyddo 
arferion gorau. 

•	� Coladu a lledaenu gwybodaeth sy’n ymwneud 
â: Ceiswyr Lloches a Ffoaduriaid ar eu Pen eu 
Hunain, y Gwasanaeth Mabwysiadu Cenedlaethol, 
a’r Fframwaith Maethu Cenedlaethol. Ceisio 
sicrhau bod gweithwyr iechyd proffesiynol yn y 
maes yn cael eu diweddaru a’u hysbysu. 

•	� Cynrychioli’r GIG ar Grŵp Cynghori’r Gwasanaeth 
Mabwysiadu Cenedlaethol, Grŵp Llywio Strategol 
y Fframwaith Maethu Cenedlaethol a Grŵp 
Cynghori’r Gweinidog ar Wella Canlyniadau i Blant.

•	� Cyfrannu at Grŵp Gorchwyl a Gorffen Rhianta 
Corfforaethol Grŵp Cynghori’r Gweinidog, 
gan weithio gyda phobl ifanc a phartneriaid 
amlasiantaeth sy’n brofiadol ym maes gofal, i godi 
ymwybyddiaeth a chryfhau cyfrifoldebau Rhianta 
Corfforaethol cyrff cyhoeddus. 

•	� Cynnal Cynhadledd Plant sy’n Derbyn Gofal 
lwyddiannus ar gyfer Staff y GIG. Gweler yr adran 
Digwyddiadau Dysgu am ragor o fanylion. 

Symud Ymlaen
Bydd y grŵp yn parhau i gyfarfod, rhwydweithio, 
lledaenu gwybodaeth a gweithredu fel llais 
cenedlaethol i godi ymwybyddiaeth o Blant a Phobl 
Ifanc sy’n Derbyn Gofal a’u hanghenion iechyd a 
llesiant, gyda’r nod o hyrwyddo deilliannau iachach  
i Blant a Phobl Ifanc sy’n Derbyn Gofal. 

Bydd y grŵp yn gweithio’n rhagweithiol ar lefel 
amlasiantaeth i hybu nod Llywodraeth Cymru o 
leihau niferoedd y Plant sy’n Derbyn Gofal yng 
Nghymru yn ddiogel ac atal yr angen i blant fynd  
i mewn i ofal.

Newidiadau i’r Ddeddf Galluedd Meddyliol
Deall a Chyfleu Newid

Cynhaliodd y Rhwydwaith adolygiad 
ledled yr holl Fyrddau Iechyd ac 
Ymddiriedolaethau i asesu dulliau 
cyfredol o weithredu’r Ddeddf Galluedd 
Meddyliol, ac ystyried parodrwydd 
ar gyfer Deddf Galluedd Meddyliol 
(Diwygiad) 2019, gan gynnwys 
Trefniadau Diogelu rhag Colli Rhyddid.

Cytunwyd ar gwmpas y gweithgarwch gan y Prif 
Swyddog Nyrsio ac Is-adran Grwpiau Iechyd Meddwl 
ac Agored i Niwed Llywodraeth Cymru. 

Cyd-destun
Argymhellir bod y Trefniadau Diogelu rhag Colli 
Rhyddid yn dod i rym ym mis Hydref 2020 o 
dan ddarpariaethau Deddf Galluedd Meddyliol 
(Diwygiad) 2019. Bydd y Trefniadau Diogelu rhag 
Colli Rhyddid yn disodli’r hen Drefniadau Diogelu 
rhag Colli Rhyddid (DoLS) ac yn ceisio symleiddio’r 
broses ar gyfer awdurdodi amddifadu o ryddid.

Gweithgaredd ac Allbwn
Cafodd grŵp arbenigol ei gynnull, yn 
cynnwys cynrychiolwyr o bob Bwrdd Iechyd 
ac Ymddiriedolaeth GIG Cymru a Swyddfa’r 
Comisiynydd Pobl Hŷn, i gynnal yr ymarfer hwn. 
Cadeiriwyd y grŵp gan feddyg teulu arweiniol Tîm 
Diogelu Cenedlaethol GIG Cymru.  

Gweithgaredd yn Cynnwys:

•	� Gan ddilyn dull ‘Unwaith i GIG Cymru’, archwiliodd 
yr adolygiad arferion a dulliau cyfredol o gynyddu 
ymwybyddiaeth o’r Ddeddf Galluedd Meddyliol 
o fewn cwmpas gwella ansawdd ehangach – h.y. 
hyrwyddo ymagwedd seiliedig ar dystiolaeth tuag 
at ofal diogel a thosturiol ac ymarfer llai cyfyngol ar 
gyfer rhai o’r grwpiau cleientiaid mwyaf cymhleth 
rydym yn eu gwasanaethu.

•	� Canolbwyntiodd yr Adolygiad ar gam un a dau y 
Dull Iechyd Cyhoeddus; (Datblygu dealltwriaeth o 
epidemioleg; problemau o ran galw a chapasiti).

•	� Mae camau tri a phedwar y Dull Iechyd Cyhoeddus 
(Datblygu a mesur Ymyriadau; Gweithredu) yn 
gofyn am drafodaethau pellach gyda Llywodraeth 
Cymru (fel y cytunwyd gan y Rhwydwaith).

•	� Trosolwg dros dro o’r modelau a’r dulliau 
gweithredu presennol.

•	� Cynhyrchu dogfen drafod ddrafft wedi’i datblygu i 
lywio’r drafodaeth a’r wybodaeth y bydd ei hangen. 

Ymgysylltu â Rhanddeiliaid
Mae’r grŵp wedi cysylltu ag amryw o sefydliadau 
arbenigol ac wedi cynnig grwpiau ffocws gyda’r 
nod o ddeall y profiad personol o ofalu am rywun 
neu gael eich effeithio’n bersonol gan Alluedd 
Meddyliol, fodd bynnag, mae asiantaethau wedi bod 
yn glir y byddai’n foesegol anodd gofyn am farn y 
rhai sydd â gallu cyfyngedig heb fesurau diogelwch 
priodol ar waith. 

Asesiad o’r Effaith ar Gydraddoldeb
Yn fwriadol, roedd y gwaith yn ystyried perthnasedd 
ac effaith y Ddeddf Galluedd Meddyliol (Diwygiad) 
ar boblogaethau â nodweddion gwarchodedig. 
Amcan hyn oedd cynhyrchu penderfyniadau cryfach 
a mwy effeithiol gan ymarferwyr GIG Cymru.

Drwy ddefnyddio’r “Pum Ffordd o Weithio”, mae’r 
grŵp wedi ymrwymo i sicrhau bod perthnasedd ac 
effaith ar wahanol grwpiau o’r boblogaeth yn cael 
eu deall a’u defnyddio i lunio ymarfer y Ddeddf 
Galluedd Meddyliol yn y dyfodol o fewn GIG Cymru.

Y Camau Nesaf
Dros y cyfnod nesaf, mae gwaith sydd wedi’i 
gynllunio’n cynnwys:

•	� Rhannu canfyddiadau o’r ymarfer cwmpasu gyda 
phartneriaid amlasiantaeth perthnasol

•	� Datblygu datganiad sefyllfa i gynnwys:

–  �“Beth yw llwyddiant?” o ran y Ddeddf  
Galluedd Meddyliol ar gyfer GIG Cymru a  
Gofal Cymdeithasol

–  �Canllawiau arferion gorau mewn perthynas â 
Deddf Galluedd Meddyliol (Diwygiad) Diwygio 
DGM a Threfniadau Diogelu rhag Colli Rhyddid ar 
gyfer GIG Cymru a Gofal Cymdeithasol

–  Modelau darparu gwasanaeth arfaethedig

Gweithdrefnau Diogelu Cymru
Safon Cyffredin i bob Ymarferydd

Ymateb i’r Angen
Dros yr ugain mlynedd diwethaf, mae ymarferwyr, 
rheolwyr a llunwyr polisïau wedi bod yn fwyfwy 
ymwybodol o’r systemau a’r prosesau cyffredin 
sydd eu hangen i amddiffyn plant ac oedolion sydd 
mewn perygl o gael eu cam-drin a’u hesgeuluso. 
Mae Gweithdrefnau Diogelu Cymru wedi’u cynllunio 
i ddod â’r elfennau hyn at ei gilydd i safoni arferion 
ledled Cymru a rhwng asiantaethau, er mwyn arwain 
a llywio arferion amddiffyn plant.

Y Gweithdrefnau
Mae’r gweithdrefnau’n manylu ar rolau a chyfrifoldebau 
hanfodol ymarferwyr er mwyn sicrhau eu bod yn 
diogelu plant ac oedolion sydd mewn perygl o gael 
eu cam-drin a’u hesgeuluso. Maent yn amlinellu’r 
fframwaith ar gyfer pennu sut y caiff atgyfeiriadau, 
camau gweithredu a chynlluniau amddiffyn plant unigol 
eu llunio a’u cyflawni. Maent yn helpu ymarferwyr 
i gymhwyso canllawiau statudol ac maent wedi’u 
bwriadu ar gyfer pawb sy’n cael eu cyflogi yn y sector 
statudol, y trydydd sector (gwirfoddol) a’r sector preifat 
ym maes iechyd, gofal cymdeithasol, addysg, yr heddlu, 
cyfiawnder a gwasanaethau eraill. 

Cymru ar Flaen y Gad 
Yn dilyn lansio’r gweithdrefnau, Cymru yw’r rhan 
gyntaf o’r DU i gyflwyno un set o ganllawiau diogelu 
ar gyfer plant ac oedolion sydd mewn perygl. Cam 
nodedig arall ar gyfer y sector yw mai dim ond  
yn ddigidol y caiff Gweithdrefnau Diogelu Cymru  

eu cyhoeddi, ar wefan a thrwy ap, sy’n golygu y  
bydd fersiwn unigol a chyfoes ar gael i ymarferwyr 
bob amser. 

Mewnbwn gan y Rhwydwaith
Darparodd Rhwydwaith Diogelu’r GIG gyngor 
arbenigol ar ddiogelu iechyd i’r adolygiad o 
weithdrefnau Cymru gyfan ar gyfer diogelu plant 
ac oedolion. Darparodd cyfraniad y Rhwydwaith 
fewnbwn arbenigol ar ddiogelu iechyd er mwyn 
dylanwadu ar, llywio a llunio’r adolygiad o 
Weithdrefnau Diogelu Cymru.

Roedd grŵp gorchwyl a gorffen rhithwir yn 
cynnwys penaethiaid diogelu Byrddau Iechyd ac 
Ymddiriedolaethau’r GIG, ac fe’i cadeiriwyd gan 
arweinydd gwasanaeth y Tîm Diogelu Cenedlaethol 
(Cadeirydd y Rhwydwaith). Ystyriodd y grŵp gynnwys 
arfaethedig a darparodd ymateb cydweithredol ar ran 
GIG Cymru i’r Bwrdd Prosiect Gweithdrefnau. Er mwyn 
sicrhau mewnbwn cyson, llywiwyd yr ymateb hwn gan 
y cyngor ar iechyd a ddarparwyd trwy fyrddau diogelu 
rhanbarthol unigol yn eu hymatebion cydweithredol 
fel rhanddeiliaid i’r Bwrdd Prosiect, yn ystod y 
cyfnod ymgynghori. Roedd tîm y prosiect yn cynnwys 
cynrychiolaeth o blith defnyddwyr gwasanaethau 
ac ymarferwyr rheng flaen, trwy grwpiau ffocws er 
mwyn cael adborth ar gynnwys arfaethedig.

Mae cadeirydd ac is-gadeirydd y Rhwydwaith yn 
aelodau o’r Bwrdd Prosiect Gweithdrefnau ac yn 
darparu gwaith craffu ychwanegol i’r cynnwys 
terfynol o ran ei addasrwydd ar gyfer y GIG. 

Lansio
Lansiwyd Gweithdrefnau Diogelu Cymru yn ystod yr 
Wythnos Ddiogelu Genedlaethol ym mis Tachwedd 
2019 ac maent ar gael ar ffurf ddigidol trwy Ap a 
gwefan https://diogelu.cymru. Mabwysiadwyd y 
gweithdrefnau yn ffurfiol gan bob un o’r Byrddau 
Diogelu Rhanbarthol, i’w rhoi ar waith o fis Ebrill 2020. 

Symud Ymlaen
Mae’r Bwrdd Prosiect yn parhau i gyfarfod i 
ystyried gwelliannau i gynnwys y cyfnod ar ôl 
lansio, gan gynnwys adborth gan gyfranogwyr 
mewn gweithdai codi ymwybyddiaeth. Mae Gofal 
Cymdeithasol Cymru, ynghyd â New Pathways, 
wedi datblygu modiwlau cwrs newydd i gefnogi’r 
dull “hyfforddi’r hyfforddwr”, gan ategu’r broses o 
weithredu’r gweithdrefnau diogelu. Bydd effaith 
y gweithdrefnau ar roi Deddf Gwasanaethau 
Cymdeithasol a Llesiant (Cymru) ar waith yn ffurfio 
rhan o werthusiad Llywodraeth Cymru o effaith y 
canllawiau ar gyfer Rhan 7 o’r Ddeddf hon.

Dysgu o Ddigwyddiadau Diogelu
Tuag at Borth Gwybodaeth ar gyfer GIG Cymru

Mae’r Tîm Diogelu Cenedlaethol, 
trwy’r Rhwydwaith, wedi archwilio 
dichonoldeb datblygu system 
genedlaethol i integreiddio dysgu 
sefydliadol i leihau niwed a gwella 
camau diogelu ar gyfer dysgu GIG Cymru. 
Bydd y system arfaethedig yn cefnogi’r 
broses o ddatblygu system iechyd a 
gofal gynaliadwy, trwy ddefnyddio 
gwybodaeth, i wella diogelwch iechyd a 
lles pobl agored i niwed.

Cefndir
Barnwyd ei bod yn angenrheidiol nodi’r dulliau 
presennol a ddefnyddir ar gyfer cysoni themâu 
o Ddigwyddiadau Anffafriol Difrifol, Pryderon 
yn Ymwneud â Chleifion a ‘Dim Byd Annisgwyl’ o 
fewn Byrddau Iechyd ac Ymddiriedolaethau unigol 
i ganfod sut y mae hyn yn llywio dysgu sefydliadol 
ehangach. 

Nod hyn oedd:

•	� Nodi sut yr oedd data diogelu yn cael ei gasglu a’i 
storio o fewn sefydliadau 

•	� Nodi sut yr oedd Llywodraeth Cymru yn derbyn 
data a themâu ac yn ymateb iddynt 

•	� Cydweithio â Chydwasanaethau i ddatblygu 
System Rheoli Pryderon Unwaith i Gymru

Cydweithio er mwyn Llwyddo
Ymgynghorodd y Tîm Diogelu Cenedlaethol  
â rhanddeiliaid allweddol gan gynnwys y Prif 
Swyddog Nyrsio, Cyfarwyddwyr Nyrsio Gweithredol 
a Phenaethiaid Diogelu ledled GIG Cymru, i  
gytuno ar y cynnig a’r fethodoleg ar gyfer  
datblygu system genedlaethol, integreiddio  
dysgu sefydliadol, lleihau niwed a gwella mesurau 
diogelu ar gyfer dysgu GIG Cymru.

Wrth gydweithio ymhellach â’r Tîm Rheoli  
Pryderon Unwaith i Gymru, cefnogwyd y 
broses o ddatblygu holiadur, a gynlluniwyd i 
gasglu gwybodaeth am sut y caiff data diogelu 
presennol eu casglu, eu rheoli a’u hadrodd yn 
lleol. Cafodd yr holiadur ei ddosbarthu a’i gwblhau 
gan Dimau Diogelu o fewn Byrddau Iechyd ac 
Ymddiriedolaethau ledled GIG Cymru.

Bydd y data a ddaw i mewn yn ffurfio gwaelodlin i 
gefnogi datblygiad Porth Diogelu Rheoli Pryderon 
Unwaith i Gymru newydd, a fydd yn galluogi 
swyddogaeth i nodi pryderon, risgiau a thueddiadau. 
Bydd y wybodaeth a nodir o’r system wedyn yn 
cefnogi dysgu sefydliadol er mwyn lleihau niwed a 
gwella trefniadau diogelu ledled GIG Cymru.

Trais yn erbyn Menywod, Cam-drin  
Domestig a Thrais Rhywiol 
Ymchwiliad Arferol i Gam-drin Domestig

Mesur Cydymffurfiaeth
Cynhaliwyd archwiliad er mwyn helpu staff 
GIG Cymru i gael eglurder ynghylch eu gallu i 
gydymffurfio ag Ymholiadau Arferol i Gam-drin 
Domestig. 

Cefndir
Mae’r Ymholiad Arferol i Gam-drin Domestig 
yn golygu gofyn i bob menyw feichiog am 
gamdriniaeth, waeth a oes unrhyw ddangosyddion 
neu amheuon o gam-drin ai peidio. Mae hyn 
oherwydd bod ymchwil wedi dangos bod cam-drin 
domestig yn aml yn dechrau neu’n gwaethygu yn 
ystod beichiogrwydd.

Cyflwynwyd Ymholiad Arferol Cynenedigol 
Cymru Gyfan dros 10 mlynedd yn ôl ac mae wedi 
datblygu ychydig yn wahanol o fewn Gwasanaethau 
Ymwelwyr Iechyd a Bydwreigiaeth, yn ôl ardal. 

Roedd y broses o ofyn yn arferol am gam-drin 
domestig yn cael ei fonitro’n flaenorol trwy 
Rwydwaith Diogelu GIG Cymru, gan ddefnyddio 
offeryn hunanasesu o’r enw’r Fframwaith 
Canlyniadau Ansawdd. Fodd bynnag, gan nad 
oedd y Fframwaith Canlyniadau Ansawdd yn cael 
ei ddefnyddio mwyach, nid oedd yn glir a oedd 
Safonau Cam-drin Domestig Ymholiad Arferol Cymru 
Gyfan yn cael eu defnyddio’n effeithiol.

Nod
Roedd y gwaith hwn yn edrych ar gyd-gynhyrchu 
offeryn archwilio cenedlaethol, gan ddefnyddio 
gwaith blaenorol a gwblhawyd trwy gynrychiolydd 
Bwrdd Iechyd Prifysgol Betsi Cadwaladr y Grŵp 
Llywio Trais yn erbyn Menywod, Cam-drin Domestig 
a Thrais Rhywiol. Roedd hyn yn ategu amcan y 
Rhwydwaith i gynnal archwiliad cenedlaethol o 
ymholiadau cyffredinol i gam-drin domestig gan 
fydwragedd ac ymwelwyr iechyd ledled GIG Cymru.

Gweithgarwch
Cydweithiodd nyrs benodedig o’r Tîm Diogelu 
Cenedlaethol a Phennaeth Diogelu o Fwrdd Iechyd 
Prifysgol Betsi Cadwaladr i nodi offeryn archwilio 
cenedlaethol – gan nodi’r safonau gofynnol o 
Ymholiad Arferol Cynenedigol Cymru Gyfan i Gam-
drin Domestig. 

Defnyddiodd yr archwiliad ddull cymysg gydag 
opsiynau ar gyfer casglu data meintiol ac ansoddol. 
Roedd dyluniad yr offeryn archwilio yn caniatáu i 
ddata gael ei gasglu mewn modd syml a oedd yn 
uniongyrchol gysylltiedig â phob Safon ac yn cofnodi 
ymatebion i’r cwestiwn dilynol.

Dosbarthwyd yr archwiliad i’r saith bwrdd iechyd 
yng Nghymru, y mae gan bob un ohonynt eu 
gwasanaethau mamolaeth ac ymwelwyr iechyd eu 
hunain, i’w gwblhau.

Canfyddiadau
Mae’r archwiliad hwn wedi rhoi darlun cenedlaethol 
ynghylch sut mae Ymholiad Arferol Cynenedigol 
Cymru Gyfan i Gam-drin Domestig yn cael ei roi 
ar waith ledled y Byrddau Iechyd yng Nghymru. 
Nododd y canlyniadau anghysonderau ledled y 
saith Bwrdd Iechyd a oedd yn ymwneud â’r arfer 
presennol o holi arferol, gan gynnwys archwilio’r 
broses mewn perthynas ag amlder, maint y sampl  
a’r canfyddiadau. 

Daethpwyd i’r casgliad, mewn achosion lle nad oedd 
yr ymholiad arferol wedi’i gynnal, fod rhai rhesymau 
dilys pam – yr un mwyaf cyffredin oedd nad 
oedd menywod ar eu pen eu hunain – a bu hyn yn 
anhawster hirhoedlog ers cyflwyno’r broses. Mae’n 
bwysig gofyn i fenywod pan fyddant ar eu pen eu 
hunain er mwyn sicrhau eu diogelwch, ac mae angen 
i Fyrddau Iechyd sicrhau bod mecanweithiau ar 
waith i sicrhau y gellir ymchwilio i ddulliau amgen.

Ar nodyn cadarnhaol, sefydlodd yr archwiliad 
dystiolaeth gadarn o wybodaeth gweithwyr 
proffesiynol ynghylch cam-drin domestig a sut 
i atgyfeirio menywod at wasanaethau priodol. 
Dangosodd gweithwyr proffesiynol hefyd eu bod yn 
deall materion diogelu plant a sut a phryd i wneud 
atgyfeiriad i’r Gwasanaethau Plant.

Symud Ymlaen
Mae argymhellion o’r adolygiad wedi’u trafod 
gyda’r Prif Swyddog Nyrsio a Chyfarwyddwyr Nyrsio 
ledled Cymru. Bydd rhai o’r argymhellion hyn yn 
cael eu gweithredu trwy Grŵp Llywio Trais yn erbyn 
Menywod, Cam-drin Domestig a Thrais Rhywiol y 
GIG. Bydd yr adroddiad yn cael ei ddosbarthu i’r 
Byrddau Iechyd a’r Ymddiriedolaethau gyda chais i 
weithredu unrhyw argymhellion ychwanegol. 

Mae gwaith ar gyfer y Rhwydwaith yn y dyfodol yn 
cynnwys adolygiad posibl o’r safonau gofynnol a 
chynhyrchu dull archwilio cyffredinol cyson ar gyfer 
ymholiadau arferol. 

Hyfforddi Gofyn a Gweithredu
Dysgu ar gyfer atal, amddiffyn a chefnogi

Arweiniodd y Tîm Diogelu 
Cenedlaethol y gwaith o sefydlu 
cytundeb ledled sefydliadau’r GIG, 
ynghyd â Llywodraeth Cymru ar gyfer 
datblygu a darparu pecyn hyfforddi, 
er mwyn sicrhau dull “Unwaith i GIG 
Cymru” o atal, amddiffyn a chefnogi 
pobl yr effeithir arnynt gan Drais yn 
erbyn Menywod, Cam-drin Domestig  
a Thrais Rhywiol.

Nod y gwaith hwn yw sicrhau bod unrhyw 
ddioddefwyr Trais yn erbyn Menywod, Cam-drin 
Domestig a Thrais Rhywiol yn cael ymateb a 
chymorth cyson gan GIG Cymru. 

Cefndir
Cyflwynodd Deddf Trais yn erbyn Menywod, Cam-
drin Domestig a Thrais Rhywiol (Cymru) 2015 
newidiadau sylweddol yn y sector cyhoeddus. 
Mae Gofyn a Gweithredu yn cwmpasu ymchwiliad 
cenedlaethol wedi’i dargedu ledled Awdurdodau 
Cyhoeddus yng Nghymru ar gyfer trais yn erbyn 
menywod, cam-drin domestig a thrais rhywiol. 

Mae’n cyfeirio at:

•	� Dyletswydd sefydliadol i annog gweithwyr 
proffesiynol perthnasol i “Ofyn” i ddioddefwyr 
posibl, mewn rhai amgylchiadau (ymholi wedi’i 
dargedu); ac

•	� i “Weithredu” fel bod niwed o ganlyniad i’r trais 
a’r cam-drin yn cael ei leihau

Gweithgarwch
Nododd Grŵp Llywio Trais yn erbyn Menywod, 
Cam-drin Domestig a Thrais Rhywiol GIG Cymru, 
is-grŵp o’r Rhwydwaith, fod y broses o gyflwyno 
hyfforddiant Grŵp 2 Gofyn a Gweithredu yn 
anghyson ledled sefydliadau’r GIG. Mae Grŵp 2 yn 
disgrifio’r grŵp o weithwyr proffesiynol a fydd yn 
“Gofyn a Gweithredu”.

Mewn ymateb, cynhyrchodd y grŵp becyn hyfforddi 
Grŵp 2 ‘Unwaith i GIG Cymru’ a oedd yn bodloni 
cymwyseddau a gofynion y Fframwaith Hyfforddi 
Cenedlaethol ar Drais yn erbyn Menywod, Cam-drin 
Domestig a Thrais Rhywiol, a’i gefnogi. 

Cefnogwyd hyn gan y Rhwydwaith, y Prif Swyddog 
Nyrsio a  Chyfarwyddwyr Gweithredol Nyrsio. 
Datblygodd y grŵp ddatganiad polisi ar gyfer Gofyn 
a Gweithredu gan nodi’n glir y dull y byddai GIG 
Cymru yn ei gymryd i sicrhau ein bod yn diwallu 
anghenion y boblogaeth a wasanaethir gennym. 

Bydd hyfforddiant Gofyn a Gweithredu yn 
cynorthwyo staff GIG Cymru i:

•	� Adnabod yr arwyddion a’r symptomau o drais yn 
erbyn menywod, cam-drin domestig a thrais rhywiol

•	� Deall pwrpas ac arddangos gallu i gynnal 
ymholiad wedi’i dargedu

•	� Dangos gwybodaeth ynghylch diogelu data a’r 
ddyletswydd cyfrinachedd

•	� Deall pwrpas nodi risg mewn perthynas â rhai 
mathau o drais yn erbyn menywod, cam-drin 
domestig a thrais rhywiol

Effaith
Mae pob Bwrdd Iechyd ac Ymddiriedolaeth o fewn 
GIG Cymru bellach yn cynnig hyfforddiant Grŵp 2 
Gofyn a Gweithredu. Mae cyflwyno hyn yn hwyluso’r 
nod ehangach o sicrhau y bydd unrhyw un a effeithir 
gan Drais yn erbyn Menywod, Cam-drin Domestig a 
Thrais Rhywiol yn cael ymateb a chefnogaeth gyson 
gan GIG Cymru.

Gwerthuso a’r Camau Nesaf
Bydd Grŵp Llywio Trais yn erbyn Menywod, Cam-drin 
Domestig a Thrais Rhywiol GIG Cymru yn arwain y 
broses o werthuso hyfforddiant Gofyn a Gweithredu,  
i fwydo i adolygiad Llywodraeth Cymru o’r broses 
Gofyn a Gweithredu. 

Diogelu Digwyddiadau Uwchsgilio 
Diwrnod Hyfforddiant Pediatregwyr 

Cefnogi pediatregwyr i gyrraedd y 
safonau uchaf o ran Diogelu.
Bu’r digwyddiad Hyfforddiant Diogelu ar gyfer 
Pediatregwyr yn helpu pediatregwyr i ddiweddaru 
eu gwybodaeth diogelu i’r safonau proffesiynol  
lefel 3 gofynnol. Mynychwyd y digwyddiad, yn  
Hwb Gwyddorau Bywyd Cymru ym Mae Caerdydd 
ym mis Tachwedd 2019, gan 70 o glinigwyr o bob 
rhan o GIG Cymru.

Hwylusodd y diwrnod hyfforddi rwydweithio 
gwerthfawr ledled arbenigeddau pediatrig, gan 
ddarparu lle i drafod materion dadleuol a chyngor 
arbenigol ar achosion penodol. 

Bu ymgynghorwyr o Gymru ac Ysbyty Great  
Ormond Street yn ymchwilio i lawer o feysydd 
allweddol gan gynnwys: rôl dermatoleg wrth 
wahaniaethu rhwng niwed bwriadol a chyflyrau 
meddygol, y defnydd o radioleg yn y diagnosis 
gwahaniaethol o anafiadau ysgerbydol a achoswyd 
yn ystod plentyndod, afiechyd ffug neu salwch 
ysgogedig a chyflwyniadau dyrys.

Pwysleisiwyd hefyd bwysigrwydd gwaith tîm 
amlasiantaeth, cadw cofnodion da a chyfathrebu’n 
dda, er mwyn sicrhau gwasanaeth cyson o ansawdd 
uchel i’r rhai hynny sydd â hanesion achos a 
chefndiroedd cymhleth.

Cynlluniwyd pynciau sesiynau yn y dyfodol i  
helpu i atgyfnerthu’r dysgu rhwng cymheiriaid a 
rhannu arferion gorau yng Nghymru, a bydd y  
rhain yn cynnwys:

•	� Asesu a disgrifio ymddygiad ymlyniad wrth 
ymgynghori

•	� Therapïau ar gyfer trin anawsterau sy’n seiliedig 
ar ymlyniad

•	� Cefnogaeth emosiynol a seicolegol ar gyfer 
gweithwyr diogelu proffesiynol

•	� Diogelu a phlant ag anghenion cymhleth 

•	� Newidiadau llygaid mewn anafiadau nad ydynt yn 
ddamweiniol

•	� Deintyddiaeth fforensig – sut i wahaniaethu ac 
adnabod marciau brathiad

•	� Profiadau achos llys heriol

Diolch i’w lwyddiant a’i adborth cadarnhaol, bydd yr 
hyfforddiant hwn yn dod yn ddigwyddiad blynyddol 
a ddefnyddir i adlewyrchu a thrafod materion 
cyfredol a diwallu anghenion hyfforddi gweithlu 
pediatrig Cymru. 

“Gan fy mod yng nghyfnod cyntaf fy hyfforddiant 
pediatrig, roedd yn werthfawr ehangu fy 
ymwybyddiaeth o wahanol agweddau ar amddiffyn 
plant – mae gwybod mwy am y ddamcaniaeth a’r 
ystadegau y tu ôl iddo yn ddefnyddiol yn glinigol.”

“Diddorol, amrywiol ac addysgiadol – hefyd yn 
gyfle gwych i rwydweithio!”

“Cafwyd sylw da i fabwysiadu; mae’n fuddiol tynnu 
sylw at anghenion plant wedi’u mabwysiadu.”

“Roedd y cyflwyniadau yn canolbwyntio ar 
bynciau perthnasol, llawn gwybodaeth o lefel leol 
i genedlaethol.”

“Y diweddaraf ar ‘wahardd smacio’ yn ddiddorol 
ac yn amserol.”

Cynhadledd “Pwy sy’n Gofalu?” Plant sy’n Derbyn Gofal 
Sylw ar Lesiant Emosiynol a Phrofiad Personol 

Mae Plant sy’n Derbyn Gofal a phobl 
ifanc sydd wedi bod mewn gofal yn 
cael mwy o anawsterau iechyd meddwl. 
Er mwyn codi ymwybyddiaeth a gwella ymarfer 
ledled y sector, fe wnaeth y Grŵp Llywio Plant sy’n 
Derbyn Gofal gyflwyno cynhadledd ym mis Chwefror 
2020 o’r enw: “Pwy sy’n Gofalu? Archwilio Llesiant 
Emosiynol Plant a Phobl Ifanc sy’n Derbyn Gofal”. 

Bu’r digwyddiad, a ariannwyd yn llawn, yn yr Hwb 
Gwyddorau Bywyd yng Nghaerdydd, yn fodd i 
weithwyr iechyd proffesiynol Plant sy’n Derbyn 
Gofal rwydweithio a rhannu arferion da gan 
ganolbwyntio ar farn pobl ifanc. 

Elfen hanfodol o’r gynhadledd oedd rhoi llwyfan 
a chynnwys pobl ifanc sydd wedi bod mewn gofal. 
Mynychodd dros 90 o weithwyr iechyd proffesiynol 
Plant sy’n Derbyn Gofal, gan gynnwys nyrsys a 
rheolwyr arbenigol, pediatregwyr, nyrsys ysgol, 
ymwelwyr iechyd, meddygon teulu, seicolegwyr a 
gweithwyr Gwasanaethau Iechyd Meddwl Plant a 
Phobl Ifanc.

Cynnwys
Roedd y pynciau a gyflwynwyd yn cynnwys:

•	� Archwilio dull sy’n seiliedig ar dystiolaeth o 
gysyniad bregusrwydd cudd ac anhwylder straen 
ôl-drawmatig 

•	� Ymchwil yn mesur llesiant goddrychol plant mewn 
gofal ledled Cymru. 

•	� Darparu gwasanaethau trawma i blant sy’n 
derbyn gofal

•	� Gwybodaeth gan yr NSPCC am sut y mae 
anghenion iechyd emosiynol a meddyliol plant a 
phobl ifanc yn cael eu hasesu a’u cefnogi trwy’r 
prosiect ‘Gwrando, Gweithredu, Ffynnu’.

•	� Cyflwyniad bywiog gan bobl ifanc sydd wedi bod 
mewn gofal, yn rhoi sylw i’r profiad o fod mewn 
gofal – rhwystrau, heriau a gwarthnodau – ynghyd 
ag awgrymiadau gwella. 

Llwyddodd darlunydd i gipio’r wybodaeth  
a gyflwynwyd mewn graffig byw cofiadwy  
ac fe hwyluswyd sgwrs amser real trwy  
hashnod Twitter.

Casglwyd adborth cadarnhaol gyda’r nod o 
gynnal digwyddiad dysgu arall sy’n canolbwyntio 
ar Blant sy’n Derbyn Gofal yn y cyfnod nesaf. 

“Roedd clywed gan  
Bobl Ifanc am eu  

profiadau o ofal yn 
wirioneddol anhygoel ac  

yn agoriad llygad.”

“Roedd y darlunydd  
yn ardderchog ac  

fe wnaeth grynhoi  
awyrgylch y diwrnod.”

“Roedd rhwydweithio  
gyda Thimau Plant  
sy’n Derbyn Gofal  

eraill yn wych.”

“Byddaf yn rhoi adborth  
i’m tîm ac yn sicrhau eu  
bod yn parhau i drin pob  

Plentyn/Person Ifanc sy’n Derbyn 
Gofal ag urddas a pharch heb 
wneud iddyn nhw deimlo eu  

bod yn ddim byd ond  
ymarfer ticio bocsys.”

Hyfforddiant Diogelu Ansawdd
Fframwaith Cymhwysedd a Hyfforddiant i bob Gweithiwr Iechyd Proffesiynol

Mae gan GIG Cymru ddyletswydd i roi 
mynediad i’w gweithwyr i hyfforddiant 
diogelu plant ac oedolion, i ddatblygu’r 
wybodaeth a’r sgiliau sydd eu hangen 
i ymgymryd â’u rolau ac i ddiogelu 
plant ac oedolion sydd mewn perygl yn 
fedrus. Yn ogystal â chyflogeion, gall 
gwirfoddolwyr, contractwyr annibynnol 
ac aelodau bwrdd gael hyfforddiant.

 

Gweithgarwch
Mewn ymateb i’r ddyletswydd hon, datblygodd y 
Tîm Diogelu Cenedlaethol, mewn cydweithrediad 
ag aelodau’r Rhwydwaith, Fframwaith Hyfforddiant 
Diogelu sy’n ymgorffori’r ystod o ofynion datblygiad 
proffesiynol parhaus ledled y sector. Mae’r 
fframwaith yn llywio datblygiad pecynnau hyfforddi 
trwy osod cymwyseddau craidd a’u cysylltu â 
methodolegau dysgu ac amlder gweithgaredd dysgu. 

Yn ogystal â digwyddiadau hyfforddi traddodiadol 
yn yr ystafell ddosbarth, mae’r fframwaith yn 
cydnabod, bod gwahanol ffyrdd o ddysgu e.e. 
e-ddysgu, gweithdai, goruchwylio ac adolygiadau ar 
sail ymarfer. 

Datblygwyd Hyfforddiant Diogelu Pobl Lefel 1, 
sy’n hygyrch trwy e-ddysgu, i helpu sefydliadau 
iechyd i gydymffurfio â’u cyfrifoldebau diogelu yn 
unol â deddfwriaeth a chanllawiau. Mae’r pecyn 
hyfforddiant ar ei newydd wedd yn adlewyrchu’r 
cymwyseddau a’r gofynion a nodir yn y fframwaith. 

Mae’r pecynnau hyfforddi e-ddysgu Diogelu 
Oedolion mewn Perygl Lefel 2 a Plentyn mewn 
Perygl Lefel 2 yn cael eu datblygu ar hyn o bryd, a’r 
gobaith yw eu rhyddhau yn ystod hydref 2020.

Rhaglen Arwain a Datblygu
Datblygu Arweinwyr Yfory

Nod y Rhwydwaith yw cefnogi 
cynllunio olyniaeth yn GIG Cymru 
trwy gydweithio a datblygu rhaglenni 
arwain, datblygu a mentoriaeth sy’n 
bodoli eisoes. Wrth wneud hynny, 
mae’n adleisio Deddf Cenedlaethau’r 
Dyfodol trwy adeiladu a defnyddio 
gwybodaeth a sgiliau i wella iechyd a 
llesiant ledled Cymru.

Nod y gwaith yw cyd-greu rhaglen arwain a 
datblygu ar gyfer diogelu gan GIG Cymru trwy:

•	� Gynnal ymarfer cwmpasu i bennu’r gynulleidfa 
darged

•	� Nodi integreiddio ac alinio â rhaglenni arwain 
a datblygu eraill sy’n cael eu sefydlu ledled GIG 
Cymru 

Gweithgarwch
Mae’r gweithgarwch hyd yn hyn wedi cynnwys 
ymarfer cwmpasu ar y cyd â Phennaeth Diogelu 
Ymddiriedolaeth GIG Gwasanaethau Ambiwlans 
Cymru, i sefydlu rolau diogelu presennol o fewn GIG 
Cymru ac unrhyw gynllunio olyniaeth presennol o 
fewn eu sefydliadau.

Effaith a Symud Ymlaen
Mae’r ymarfer cwmpasu i sefydlu rolau diogelu 
presennol wedi galluogi Byrddau Iechyd ac 
Ymddiriedolaethau i ystyried eu cynlluniau 
olyniaeth unigol ar gyfer diogelu ac unrhyw gamau 
gweithredu cysylltiedig. O ran darlun cenedlaethol, 
mae’r ymarfer cwmpasu yn cefnogi’r angen i 
ymgorffori diogelu mewn unrhyw gynlluniau arwain 
a datblygu.

Mae cysylltiadau cydlynus hefyd wedi’u sefydlu 
gydag Addysg a Gwella Iechyd Cymru (AaGIC). Mae 
gan AaGIC ddiddordeb yn yr ymarfer, gyda’r farn 
y gallai’r cwmpasu gyfrannu at raglenni arwain 
a datblygu yn y dyfodol. Mae AaGIC yn cynnal 
cynllunio gweithlu strategol ar gyfer GIG Cymru 
gan ymgorffori datblygu arweinyddiaeth, felly mae 
parhad mewn partneriaeth â’r sefydliad yn sicrhau 
ymagwedd gydgysylltiedig. 

Crynodeb Rhanbarthol 
Mewn ysbryd o gydweithio ac arloesi, 
mae Aelodau’r Rhwydwaith yn rhannu 
arferion diogelu effeithiol yn rheolaidd. 
Mae hyn yn eu galluogi i amlygu’r hyn 
sy’n gweithio yn eu hardal, meithrin 
partneriaethau effeithiol ac ehangu eu 
syniadau o sut beth yw arfer da.

Isod ceir rhai enghreifftiau o arferion yn seiliedig 
ar sefydliadau ledled Cymru: 

Ymddiriedolaeth GIG Gwasanaethau 
Ambiwlans Cymru (YGAC)
•	� Datblygu proses adrodd electronig ar ddiogelu

•	� Cyflwyniad yn Niwrnod Ymwybyddiaeth Heddlu 
Gwent o’r Ymateb Gweithdrefnol i Farwolaethau 
Annisgwyl yn ystod Plentyndod ble’r amlinellodd 
YGAC eu rôl o fewn y broses ymateb 

•	� Creu a chyhoeddi llyfryn Profiadau Niweidiol yn 
ystod Plentyndod

•	� Cynhadledd diogelu YGAC, yn cynnwys 
cyflwyniadau gan yr Heddlu a’r sector gwirfoddol, 
gyda phresenoldeb cryf gan bartneriaid 
amlasiantaeth

•	� Creu fideo, at ddibenion hyfforddi, yn amlinellu 
tystiolaeth Parafeddyg fel dioddefwr cam-drin 
domestig. 

Ymddiriedolaeth Prifysgol GIG Felindre 
•	� Mae Gweithdrefnau Diogelu Cymru wedi’u 

hyrwyddo ledled yr Ymddiriedolaeth, gan gynnwys 
ar sgriniau arddangos mewn mannau cyhoeddus. 

•	� Cofnod Dysgu a sefydlwyd i ystyried dysgu 
trosglwyddadwy o adolygiadau a gyhoeddwyd, 
gan gynnwys Adolygiadau Ymarfer Plant, 
Adolygiadau Ymarfer Oedolion ac Adolygiadau 
Dynladdiad Domestig 

•	� Datblygwyd Cynllun Gwella Hyfforddiant ar gyfer 
Diogelu yn unol â Fframwaith Hyfforddi’r GIG. 

Iechyd Cyhoeddus Cymru (ICC) 
•	� Datblygu rôl llysgenhadon Diogelu o fewn 

Iechyd Cyhoeddus Cymru. Gwirfoddolwyr yw’r 
llysgenhadon sy’n gweithredu fel pwynt mynediad 
yn eu hadran, gan hyrwyddo hyfforddiant, 
cefnogaeth a gwybodaeth am ddiogelu gan 
weithio fel dolen gyswllt gyda’r Pennaeth Diogelu. 
Maent wedi ymrwymo i wella’r cymorth sydd ar 
gael i ddioddefwyr a/neu oroeswyr posibl.

•	� Cynhaliwyd cyfres o ddigwyddiadau codi 
ymwybyddiaeth yn ystod Wythnos Genedlaethol 
Diogelu er mwyn atgyfnerthu’r neges bod 
‘diogelu yn gyfrifoldeb i bawb’. Roedd pynciau’r 
sesiynau’n cynnwys Priodas dan Orfod a Thrais 
ar Sail Anrhydedd, Anffurfio Organau Cenhedlu 
Benywod a Smwddio’r Fron a lansio Llysgenhadon 
Diogelu Iechyd Cyhoeddus Cymru.

•	� Cyflwyno hyfforddiant Trais yn erbyn Menywod, 
Cam-drin Domestig a Thrais Rhywiol GIG Cymru.

Bwrdd Iechyd Prifysgol Hywel Dda 
•	� Penodi Nyrs Plant sy’n Derbyn Gofal yn benodol 

ar gyfer cartrefi preswyl, gan ganolbwyntio ar 
hybu iechyd ac atal clefydau 

•	� Cyfrannu’n weithredol at gynllunio a hwyluso 
digwyddiadau dysgu amlasiantaethol

•	� Cyflwyno Digwyddiad Dysgu i Bob Oed gyda’r 
thema hunan-esgeuluso, sy’n ymgorffori dysgu o 
Adolygiad Ymarfer Plant cyhoeddedig 

•	� Mae’r gronfa ddata Rhannu Gwybodaeth 
Ddiogelu yn ystod Beichiogrwydd yn gwbl 
ddigidol, gan alluogi rhannu gwybodaeth 
yn ddiogel ac yn amserol rhwng gweithwyr 
proffesiynol

Bwrdd Iechyd Prifysgol  
Cwm Taf Morgannwg 
•	� Cyflwyniad i’r Rhwydwaith a thrafodaeth ar 

ddiogelu ar gyfer genedigaethau efeilliaid a 
lluosog. Cyflwyno llwybr cyffredinol gwell o 
ofal bydwreigiaeth ac ymwelwyr iechyd, ar gyfer 
genedigaethau efeilliaid a lluosog hyd at ben-
blwydd y plentyn yn flwydd 

•	� Rhannu gwybodaeth Rhwydwaith Panel 
Goruchwylio Gwasanaethau Mamolaeth 
Annibynnol gan amlinellu’r digwyddiadau a’r 
camau gweithredu sy’n deillio ohono, mewn 
perthynas â’r Ymyrraeth Weinidogol ym Mwrdd 
Iechyd Prifysgol Cwm Taf Morgannwg

Bwrdd Iechyd Prifysgol Caerdydd a’r Fro
•	� Sefydlu Uned Atal Trais gyda dwy swydd 

ddiogelu amser llawn. Lleolir yr Uned mewn 
Adran Achosion Brys yn Ysbyty Athrofaol Cymru 
yng Nghaerdydd ac fe’i hariennir yn llawn gan y 
Comisiynydd Heddlu a Throseddu

•	� Darparu cymorth i Fyfyrwyr Nyrsio ar leoliadau 
wythnosol, yn ystod y cyfnod COVID-19, gan 
ymgorffori cymwyseddau diogelu a gwerthuso

Bwrdd Iechyd Prifysgol Betsi Cadwaladr 
•	� Datblygu pecynnau hyfforddiant rhithwir i 

gefnogi Hyfforddiant Diogelu Gorfodol Lefel 1 a 
Lefel 2 (Lefel 3 yn cael ei datblygu) gan ganiatáu 
parhad dysgu yn ystod cyfnod COVID-19

•	� Gweithredu Rheoli Risg Trawma, gweithgaredd 
sy’n cael ei gymell gan ddiogelu, i gefnogi staff 
sydd wedi profi digwyddiad trawmatig

•	� Datblygu rhestrau gwirio a sbardunau Diogelu o 
fewn yr Is-adran Iechyd Meddwl Anabledd Dysgu 
i glinigwyr, gan ystyried cynnwys y teulu, gan 
gyflwyno dull cynhwysfawr o asesu

•	� Datblygu Cynllun Gweithredu Diogelu 
Corfforaethol COVID-19 i sicrhau bod yr agenda 
ddiogelu yn cael ei chynnal. Mae’r Cynllun yn 
ymgorffori goruchwyliaeth a hyfforddiant 
rhithwir, gwersi a ddysgwyd, ac ymgysylltu â 
meysydd risg uchel ar gyfer lliniaru cynnar. 

Bwrdd Iechyd Addysgu Powys
•	� Datblygu Polisi a Gweithdrefn ar gyfer Trefniadau 

Diogelu rhag Colli Rhyddid a phecyn hyfforddi.

•	� Datblygu Polisi Deddf Galluedd Meddyliol a phecyn 
hyfforddi, sesiwn friffio 7 munud ar newidiadau 
i’r Ddeddf Galluedd Meddyliol i gefnogi polisïau a 
hyfforddiant sydd newydd gael eu rhyddhau

•	� Lansio Pasbortau Hyfforddiant a Chymhwysedd 
i gofnodi hyfforddiant diogelu ar lefel unigol a 
sefydliadol ac i gynnig cofnod dysgu myfyriol.

Bwrdd Iechyd Prifysgol Bae Abertawe 
•	� Ar y cyd â phartneriaid rhanbarthol, datblygodd 

Bwrdd Iechyd Prifysgol Bae Abertawe 
Ffurflen Adrodd/Atgyfeirio Integredig ar gyfer 
Pryderon Diogelu/Pryderon ynghylch Cam-drin 
Proffesiynol. 

•	� Dechrau gweithredu IRIS (Adnabod ac Atgyfeirio 
i Wella Diogelwch) – cynllun hyfforddi ac 
atgyfeirio cam-drin domestig a thrais yn seiliedig 
ar feddygfeydd teulu. Mae IRIS yn cynrychioli 
cydweithrediad rhwng sefydliadau gofal sylfaenol 
a sefydliadau’r trydydd sector.

•	� Cyfrannu tuag at ddatblygu diwrnod hyfforddiant 
Camfanteisio Amlasiantaeth ar gyfer darparu 
gwasanaethau ledled yr holl asiantaethau 
statudol a gwirfoddol. 

•	� Sefydlu “Desg Ddyletswydd” Diogelu Estynedig 
mewn ymateb i COVID-19, i ddarparu cyngor a 
chymorth Diogelu i staff. 

 
 

•	� Datblygu rhaglen diwrnod llawn ar gyfer 
Hyfforddiant Diogelu Pobl Lefel 3 sy’n cynnwys 
oedolion a phlant. 

•	� Parhau i ddarparu hyfforddiant “Gofyn a 
Gweithredu”, ynghyd â’i ymgorffori o fewn 
rhaglen hyfforddiant Llwybr Rheolwr Newydd. 
Dechrau cyflwyno hyfforddiant Hyrwyddwyr 
Grŵp 3

•	� Fel ymateb pellach i COVID-19, mae hyfforddiant 
Diogelu wedi newid yn rhithwir i sicrhau 
cymhwysedd staff parhaus

•	� Gan ragweld y cynnydd mewn Trais yn Erbyn 
Menywod, Cam-drin Domestig a Thrais Rhywiol 
yn ystod y pandemig, mae’r tîm Diogelu 
Corfforaethol wedi ymweld ag ardaloedd 
blaenoriaeth gyda phosteri a thaflenni ac wedi 
tynnu sylw’r staff at bryderon cam-drin domestig 
a thrais yn ystod y cyfnod cyfyngiadau symud, gan 
arwain at gynnydd yn nifer yr atgyfeiriadau.  

Bwrdd Iechyd Prifysgol Aneurin Bevan 
•	� Arweiniodd Pennaeth Diogelu Bwrdd Iechyd 

Prifysgol Aneurin Bevan a Rheolwr Gwasanaeth 
Diogelu Gwasanaethau Cymdeithasol Casnewydd 
ar gynllun peilot llwyddiannus ar gyfer Adolygiad 
Ymarfer Unedig i Lywodraeth Cymru – dull 
newydd o ymdrin ag Adolygiadau Dynladdiad 
Domestig, Adolygiadau Ymarfer Oedolion ac 
Adolygiadau Dynladdiad Iechyd Meddwl. 

•	� O ganlyniad i Adolygiad Ymarfer Plant Cryno a 
gynhaliwyd gan Diogelu Gwent Bwrdd Iechyd 
Prifysgol Aneurin Bevan, mewn partneriaeth 
â Bwrdd Diogelu Gwent, datblygwyd Protocol 
Amlasiantaeth ar gyfer Rheoli Achosion Risg 
Uchel o Hunan-niwed a Hunanladdiad Posibl. 

•	� Darparu diwrnod hyfforddiant ymwybyddiaeth 
amlasiantaethol ar yr Ymateb Gweithdrefnol i 
Farwolaethau Annisgwyl yn ystod Plentyndod 

•	� Datblygu’r ymgyrch “Cwsg Diogel: Amgylchedd 
Diogel” i godi ymwybyddiaeth o amgylcheddau 
cysgu diogel ar gyfer babanod.

•	� Mewn partneriaeth â’r elusen “2 Wish Upon a 
Star”, treialodd Bwrdd Iechyd Prifysgol Aneurin 
Bevan wasanaeth cwnsela i staff ar gyfer y rheini 
a brofodd ddigwyddiad trawmatig yn dilyn 
marwolaeth annisgwyl plentyn tra roeddent ar 
ddyletswydd. 

